
Bhasmajabala Upanishad

భస్మజాబాలోపనిషత్

యత్సామ్యజ్ఞానకాలాగ్నిస్వాతిరిక్తాస్తితాభ్రమమ్    ।
కరోతి భస్మ నిఃశేషం తద్బ్రహ్మైవాస్మి  కేవలమ్ ॥
ఓం భద్రం  కర్ణేభిః  శ‍ృణుయామ దేవాః ॥ భద్రం  పశ్యేమాక్షభిర్యజత్రాః  ॥
స్థిరైరఙ్గైస్తుష్టువా    ꣳసస్తనూభిః ॥ వ్యశేమ దేవహితం యదాయుః ॥
స్వస్తి న ఇన్ద్రో  వృద్ధశ్రవాః   ॥ స్వస్తి నః పూషా విశ్వవేదాః ॥
స్వస్తి నస్తార్క్ష్యో  అరిష్టనేమిః  ॥ స్వస్తి నో బృహస్పతిర్దధాతు  ॥
ఓం శాన్తిః శాన్తిః శాన్తిః ॥
హరిః ఓం ॥ అథ జాబాలో భుసుణ్డః  కైలాసశిఖరావాసమోంకారస్వరూపిణం
మహాదేవముమార్ధకృతశేఖరం  సోమసూర్యాగ్నినయనమనన్తేన్దురవిప్రభం 
వ్యాఘ్రచర్మామ్బరధరం  మృగహస్తం భస్మోద్ధూలితవిగ్రహం 
తిర్యక్త్రిపుణ్డ్రరేఖావిరాజమానభాలప్రదేశం    స్మితసమ్పూర్ణపఞ్చవిధ -
పఞ్చాననం వీరాసనారూఢమప్రమేయమనాద్యనన్తం  నిష్కలం నిర్గుణం
శాన్తం నిరఞ్జనమనామయం  హుంఫట్కుర్వాణం శివనామాన్యనిశముచ్చరన్తం
హిరణ్యబాహుం హిరణ్యరూపం హిరణ్యవర్ణం  హిరణ్యనిధిమద్వైతం  చతుర్థం
బ్రహ్మవిష్ణురుద్రాతీతమేకమాశాస్యం    భగవన్తం శివం ప్రణమ్య
ముహుర్ముహురభ్యర్చ్య శ్రీఫలదలైస్తేన    భస్మనా చ నతోత్తమాఙ్గః
కృతాఞ్జలిపుటః  పప్రచ్ఛాధీహి  భగవన్వేదసారముద్ధృత్య
త్రిపుణ్డ్రవిధిం   యస్మాదన్యానప్రేక్షమేవ  మోక్షోపలబ్ధిః  ।
కిం భస్మనో ద్రవ్యమ్  । కాని స్థానాని  । మనవోఽప్యత్ర కే వా ।
కతి వా తస్య ధారణమ్ । కే వాత్రాధికారిణః  । నియమస్తేషాం
కో వా । మామన్తేవాసినమనుశాసయామోక్షమితి । అథ స హోవాచ
భగవాన్పరమేశ్వరః పరమకారుణికః ప్రమథాన్సురానపి
సోఽన్వీక్ష్య పూతం ప్రాతరుదయాద్గోమయం   బ్రహ్మపర్ణే  నిధాయ
త్ర్యమ్బకమితి  మన్త్రేణ  శోషయేత్ । యేన కేనాపి తేజసా

భస్మజాబాలోపనిషత్

తత్స్వగృహ్యోక్తమార్గేణ  ప్రతిష్ఠాప్య   వహ్నిం తత్ర తద్గోమయద్రవ్యం 
నిధాయ సోమాయ స్వాహేతి మన్త్రేణ  తతస్తిలబ్రీహిభిః  సాజ్యైర్జుహుయాత్   ।
అయం తేనాష్టోత్తరసహస్రం    సార్ధమేతద్వా  । తత్రాజ్యస్య  పర్ణమయీ
జుహూర్భవతి । తేన న పాపం శ‍ృణోతి । తద్ఘోమమన్త్రస్ర్యమ్బకమిత్యేవ  
అన్తే స్విష్టకృత్పూర్ణాహుతిస్తేనైవాష్టదిక్షు     బలిప్రదానమ్  ।
తద్భస్మ గాయత్ర్యా  సమ్ప్రోక్ష్య తద్ధైమే  రాజతే తామ్రే మృణ్మయే
వా పాత్రే నిధాయ రుద్రమన్త్రైః   పునరభ్యుక్ష్య శుద్ధదేశే  సంస్థాపయేత్  ।
తతో భోజయేద్బ్రాహ్మణాన్ । తతః స్వయం పూతో భవతి । మానస్తోక ఇతి సద్యో
జాతమిత్యాది పఞ్చబ్రహ్మమన్త్రైర్భస్మ   సంగృహ్యాగ్నిరితి భస్మ వాయురితి
భస్మ జలమితి భస్మ స్థలమితి  భస్మ వ్యోమేతి భస్మ దేవా భస్మ
ఋషయో భస్మ । సర్వం హ వా ఏతదిదం భస్మ । పూతం పావనం నమామి
సద్యః సమస్తాఘశాసకమితి శిరసాభినమ్య । పూతే వామహస్తే
వామదేవాయేతి నిధాయ త్ర్యమ్బకమితి  సమ్ప్రోక్ష్య శుద్ధం  శుద్ధేనేతి
సంమృజ్య సంశోధ్య తేనైవాపాదశీర్షముద్ధూలనమాచరేత్    ।
తత్ర బ్రహ్మమన్త్రాః   పఞ్చ । తతః శేషస్య భస్మనో వినియోగః ।
తర్జనీమధ్యమానామికాభిరగ్నేర్భస్మాసీతి  భస్మ సంగృహ్య
మూర్ధానమితి మూర్ధన్యగ్రే  న్యసేత్ । త్ర్యమ్బకమితి  లలాటే
నీలగ్రీవాయేతి  కణ్ఠే కణ్ఠస్య  దక్షిణే పార్శ్వే త్ర్యాయుషమితి
వామేతి కపోలయోః కాలాయేతి నేత్రయోస్త్రిలోచనాయేతి   శ్రోత్రయోః 
శ‍ృణవామేతి వక్త్రే ప్రబ్రవామేతి   హృదయే ఆత్మన ఇతి నాభౌ
నాభిరితి మన్త్రేణ  దక్షిణభుజమూలే భవాయేతి తన్మధ్యే రుద్రాయేతి
తన్మణిబన్ధే శర్వాయేతి తత్కరపృష్ఠే పశుపతయ ఇతి వామబాహుమూలే
ఉగ్రాయేతి  తన్మధ్యే అగ్రేవధాయేతి  తన్మణిబన్ధే దూరేవధాయేతి
తత్కరపృష్ఠే నమో హన్త్ర ఇతి అంసే శఙ్కరాయేతి యథాక్రమం
భస్మ ధృత్వా సోమాయేతి శివం నత్వా తతః ప్రక్షాల్య  తద్భస్మాపః
పునన్త్వితి పిబేత్ । నాధో త్యాజ్యం నాధో త్యాజ్యమ్ ।
ఏతన్మధ్యాహ్నసాయాహ్నేషు త్రికాలేషు  విధివద్భస్మధారణమప్రమాదేన
కార్యమ్ । ప్రమాదాత్పతితో  భవతి । బ్రాహ్మణానామయమేవ  ధర్మోఽయమేవ
ధర్మః । ఏవం భస్మధారణమకృత్వా నాశ్నీయాదాపోఽన్నమన్యద్వా ।
ప్రమాదాత్త్యక్త్వా  భస్మధారణం న గాయత్రీం  జపేత్ । న జుహుయాదగ్నౌ
తర్పయేద్దేవానృషీన్పిత్రాదీన్   ।

అయమేవ ధర్మః సనాతనః సర్వపాపనాశకో మోక్షహేతుః । నిత్యోఽయం ధర్మో
బ్రాహ్మణానాం  బ్రహ్మచారిగృహివానప్రస్థయతీనామ్    । ఏతదకరణే
ప్రత్యవైతి   బ్రాహ్మణః  । అకృత్వా ప్రమాదేనైతదష్టోత్తరశతం   
జలమధ్యే స్థిత్వా  గాయత్రీం  జప్త్వోపోషణేనైకేన  శుద్ధో భవతి ।
యతిర్భస్మధారణం త్యక్త్వైకదోపోష్య  ద్వాదశసహస్రప్రణవం 
జప్త్వా శుద్ధో భవతి । అన్యథేన్ద్రో  యతీన్సాలావృకేభ్యః
పాతయతి । భస్మనో యద్యభావస్తదా నర్యభస్మదాహనజన్యమన్యద్వావశ్యం
మన్త్రపూతం  ధార్యమ్ ।
ఏతత్ప్రాతః ప్రయుఞ్జానో   రత్రికృతాత్పాపాత్పూతో  భవతి ।
స్వర్ణస్తేయాత్ప్రముచ్యతే   । మధ్యన్దినే  మాధ్యన్దినం
కృత్వోపస్థానాన్తం  ధ్యాయమాన ఆదిత్యాభిముఖోఽధీయానః
సురాపానాత్పూతో భవతి । స్వర్ణస్తేయాత్పూతో   భవతి ।
బ్రాహ్మణవధాత్పూతో  భవతి । గోవధాత్పూతో భవతి ।
అశ్వవధాత్పూతో భవతి । గురువధాత్పూతో భవతి ।
మాతృవధాత్పూతో భవతి । పితృవధాత్పూతో భవతి ।
త్రికాలమేతత్ప్రయుఞ్జానః   సర్వవేదపారాయణఫలమవాప్నోతి ।
సర్వతీర్థఫలమశ్నుతే  । అనపబ్రువః  సర్వమాయురేతి ।
విన్దతే  ప్రాజాపత్యం  రాయస్పోషం గౌపత్యమ్ ।
ఏవమావర్తయేదుపనిషదమిత్యాహ భగవాన్సదాశివః
సామ్బః సదాశివః సామ్బః ॥
ఇతి ప్రథమోఽధ్యాయః  ॥ ౧॥
అథ భుసుణ్డో జాబాలో మహాదేవం సామ్బం ప్రణమ్య  పునః
పప్రచ్ఛ  కిం నిత్యం బ్రాహ్మణానాం  కర్తవ్యం యదకరణే
ప్రత్యవైతి   బ్రాహ్మణః  । కః పూజనీయః । కో వా ధ్యేయః । కః
స్మర్తవ్యః  । కథం ధ్యేయః । క్వ స్థాతవ్యమేతద్బ్రూహీతి  । సమాసేన
తం హోవాచ । ప్రాగుదయాన్నిర్వర్త్య  శౌచాదికం తతః స్నాయాత్ ।
మార్జనం  రుద్రసూక్తైః   । తతశ్చాహతం వాసః పరిధత్తే పాప్మనోపహృత్యై  ।
ఉద్యన్తమాదిత్యమభిధ్యాయన్నుద్ధూలితాఙ్గం   కృత్వా యథాస్థానం
భస్మనా త్రిపుణ్డ్రం   శ్వేతేనైవ  రుద్రాక్షాఞ్ఛ్వేతాన్బిభృయాత్  ।
నైతత్సంమర్శః  । తథాన్యే । మూర్ధ్ని  చత్వారింశత్ । శిఖాయామేకం
త్రయం  వా । శ్రోత్రయోర్ద్వాదశ    । కణ్ఠే ద్వాత్రింశత్  । బాహ్వోః

షోడశషోడశ । ద్వాదశద్వాదశ మణిబన్ధయోః  । షట్షడఙ్గుష్ఠయోః    ।
తతః సన్ధ్యాం  సకుశోఽహరహరుపాసీత । అగ్నిర్జ్యోతిరిత్యాదిభిరగ్నౌ  జుహుయాత్ ।
శివలిఙ్గం  త్రిసన్ధ్యమభ్యర్చ్య   కుశేష్వాసీనో ధ్యాత్వా సామ్బం
మామేవ వృషభారూఢం హిరణ్యబాహుం హిరణ్యవర్ణం  హిరణ్యరూపం
పశుపాశవిమోచకం పురుషం కృష్ణపిఙ్గలమూర్ధ్వరేతం    విరూపాక్షం
విశ్వరూపం సహస్రాక్షం  సహస్రశీర్షం   సహస్రచరణం  విశ్వతోబాహుం
విశ్వాత్మానమేకమద్వైతం  నిష్కలం నిష్క్రియం శాన్తం శివమక్షరమవ్యయం
హరిహరహిరణ్యగర్భస్రష్టారమప్రమేయమనాద్యన్తం    రుద్రసూక్తైరభిషిచ్య 
సితేన భస్మనా శ్రీఫలదలైశ్చ   త్రిశాఖైరార్ద్రైరనార్ద్రైర్వా     ।
నైతత్ర  సంస్పర్శః । తత్పూజాసాధనం కల్పయేచ్చ నైవేద్యమ్  ।
తతశ్చైకాదశగుణరుద్రో  జపనీయః । ఏకగుణోఽనన్తః । షడక్షరోఽష్టాక్షరో
వా శైవో  మన్త్రో జపనీయః । ఓమిత్యగ్రే వ్యాహరేత్ । నమ ఇతి పశ్చాత్ ।
తతః శివాయేత్యక్షరత్రయమ్  । ఓమిత్యగ్రే వ్యాహరేత్ । నమ ఇతి పశ్చాత్ ।
తతో మహాదేవయేతి పఞ్చాక్షరాణి । నాతస్తారకః పరమో మన్త్రః  । తారకోఽయం
పఞ్చాక్షరః । కోఽయం శైవో  మనుః । శైవస్తారకోఽయముపదిశ్యతే
మనురవిముక్తే శైవేభ్యో  జీవేభ్యః । శైవోఽయమేవ  మన్త్రస్తారయతి  ।
స ఏవ బ్రహ్మోపదేశః  ।
బ్రహ్మ  సోమోఽహం పవనః సోమోఽహం పవతే సోమోఽహం
జనితా మతీనాం సోమోఽహం జనితా పృథివ్యాః సోమోఽహం
జనితాఽగ్నేః సోమోఽహం జనితా సూర్యస్య సోమోఽహం
జనితేన్ద్రస్య  సోమోఽహం జనితోత విష్ణోః  సోమోఽహమేవ
జనితా స యశ్చన్ద్రమసో  దేవానాం భూర్భువస్వరాదీనాం
సర్వేషాం లోకానాం చ । విశ్వం భూతం భువనం చిత్రం
బహుధా జాతం జాయమానం చ యత్సర్వస్య సోమోఽహమేవ
జనితా విశ్వాధికో రుద్రో మహర్షిః  । హిరణ్యగర్భాదీనహం
జాయమానాన్పశ్యామి । యోరుద్రో అగ్నౌయో అప్సు య ఓషధీషు
యో రుద్రో విశ్వా భువనా వివేశైవమేవ  । అయమేవాత్మాన్తరాత్మా
బ్రహ్మజ్యోతిర్యస్మాన్న  మత్తోఽన్యః పరః । అహమేవ పరో విశ్వాధికః ।
మామేవ విదిత్వామృతత్వమేతి । తరతి శోకమ్ । మామేవ విదిత్వా
సాంసృతికీం రుజం ద్రావయతి  । తస్మాదహం రుద్రో యః సర్వేషాం
పరమా గతిః । సోఽహం సర్వాకారః । యతో వా ఇమాని భూతాని జాయన్తే ।

యేన జాతాని జీవన్తి । యత్ప్రయన్త్యభిసంవిశన్తి । తం మామేవ
విదిత్వోపాసీత । భూతేభిర్దేవేభిరభిష్టుతోఽహమేవ   । భీషాస్మాద్వాతః
పవతే । భీషోదేతి సూర్యః । భీషాస్మాదగ్నిశ్చేన్ద్రశ్చ  । సోమోఽత
ఏవయోఽహం సర్వేషామధిష్ఠాతా  సర్వేషాం చ భూతానాం
పాలకః । సోఽహం పృథివీ । సోఽహమాపః । సోఽహం తేజః । సోఽహం వాయుః ।
సోఽహం కాలః । సోఽహం దిశః । సోఽహమాత్మా । మయి సర్వం ప్రతిష్ఠితమ్   ।
బ్రహ్మవిదాప్నోతి  పరమ్ । బ్రహ్మా  శివో మే అస్తు సదాశివోమ్ ।
అచక్షుర్విశ్వతశ్చక్షురకర్ణో విశ్వతః కర్ణోఽపాదో
విశ్వతఃపాదోఽపాణిర్విశ్వతఃపాణిరాహమశిరా విశ్వతఃశిరా
విద్యామన్త్రైకసంశ్రయో   విద్యారూపో విద్యామయో విశ్వేశ్వరోఽహమజరోఽహమ్ ।
మామేవం విదిత్వా సంసృతిపాశాత్ప్రముచ్యతే । తస్మాదహం
పశుపాశవిమోచకః । పశవశ్చామానవాన్తం మధ్యవర్తినశ్చ
యుక్తాత్మానో యతన్తే మామేవ ప్రాప్తుమ్  । ప్రాప్యన్తే  మాం న పునరావర్తన్తే  ।
త్రిశూలగాం  కాశీమధిశ్రిత్య  త్యక్తాసవోఽపి మయ్యేవ సంవిశన్తి ।
ప్రజ్వలవహ్నిగం  హవిర్యథా న యజమానమాసాదయతి తథాసౌ త్యక్త్వా
కుణపం న తత్తాదృశం పురా ప్రాప్నువన్తి  । ఏష ఏవాదేశః । ఏష
ఉపదేశః । ఏష ఏవ పరమో ధర్మః । సత్యాత్తత్ర కదాచిన్న ప్రమదితవ్యం
తత్రోద్ధూలనత్రిపుణ్డ్రాభ్యామ్     । తథా రుద్రాద్యాక్షధారణాత్తథా
మదర్చనాచ్చ । ప్రమాదేనాపి  నాన్తర్దేవసదనే  పురీషం కుర్యాత్ ।
వ్రతాన్న  ప్రమదితవ్యమ్  । తద్ధి తపస్తద్ధి తపః కాశ్యామేవ ముక్తికామానామ్ ।
న తత్త్యాజ్యం న తత్త్యాజ్యం మోచకోఽహమవిముక్తే నివసతామ్ ।
నావిముక్తాత్పరమం స్థానమ్  । నావిముక్తాత్పరమం స్థానమ్  ।
కాశ్యాం స్థానాని  చత్వారి । తేషామభ్యర్హితమన్తర్గృహమ్   ।
తత్రాప్యవిముక్తమభ్యర్హితమ్   । తత్ర స్థానాని  పఞ్చ । తన్మధ్యే
శివాగారమభ్యర్హితమ్  । తత్ర ప్రాచ్యామైశ్వర్యస్థానమ్    ।
దక్షిణాయాం విచాలనస్థానమ్  । పశ్చిమాయాం వైరాగ్యస్థానమ్   ।
ఉత్తరాయాం జ్ఞానస్థానమ్   । తస్మిన్యదన్తర్నిర్లిప్తమవ్యయమనాద్యన్త  -
మశేషవేదవేదాన్తవేద్యమనిర్దేశ్యమనిరుక్తమప్రచ్యవమాశాస్యమద్వైతం  
సర్వాధారమనాధారమనిరీక్ష్యమహరహర్బ్రహ్మవిష్ణుపురన్దరాద్యమరవరసేవితం 
మామేవ జ్యోతిఃస్వరూపం లిఙ్గం  మామేవోపాసితవ్యం తదేవోపాసితవ్యమ్ ।
నైవ  భావయన్తి తల్లిఙ్గం   భానుశ్చన్ద్రోఽగ్నిర్వాయుః  ।

స్వప్రకాశం  విశ్వేశ్వరాభిధం పాతాలమధితిష్ఠతి  ।
తదేవాహమ్ । తత్రార్చితోఽహమ్  । సాక్షాదర్చితః ।
త్రిశాఖైర్బిల్వదలైర్దీప్తైర్వా      యోఽభిసమ్పూజయేన్మన్మనా
మయ్యాహితాసుర్మయ్యేవార్పితాఖిలకర్మా భస్మదిగ్ధాఙ్గో
రుద్రాక్షభూషణో  మామేవ సర్వభావేన ప్రపన్నో
మదేకపూజానిరతః సమ్పూజయేత్ । తదహమశ్నామి ।
తం మోచయామి సంసృతిపాశాత్ । అహరహరభ్యర్చ్య
విశ్వేశ్వరం లిఙ్గం  తత్ర రుద్రసూక్తైరభిషిచ్య   తదేవ
స్నపనపయస్త్రిః  పీత్వా మహాపాతకేభ్యో ముచ్యతే । న
శోకమాప్నోతి । ముచ్యతే సంసారబన్ధనాత్  । తదనభ్యర్చ్య
నాశ్నీయాత్ఫలమన్నమన్యద్వా । యదశ్నీయాద్రేతోభక్షీభవేత్  ।
నాపః పిబేత్ । యది పిబేత్పూయపో భవేత్ । ప్రమాదేనైకదా 
త్వనభ్యర్చ్య మాం భుక్త్వా భోజయిత్వా కేశాన్వాపయిత్వా
గవ్యానాం పఞ్చ సంగృహ్యోపోష్య జలే రుద్రస్నానమ్  ।
జపేత్త్రివారం  రుద్రానువాకమ్  । ఆదిత్యం పశ్యన్నభిధ్యాయ-

న్స్వకృతకర్మకృద్రౌద్రేరేవ   మన్త్రైః  కుర్యాన్మార్జనమ్  ।
తతో భోజయిత్వా బ్రాహ్మణాన్పూతో  భవతి । అన్యథా పరేతో
యాతనామశ్నుతే । పత్రైః  ఫలైర్వా  జలైర్వాన్యైర్వాభిపూజ్య 
విశ్వేశ్వరం మాం తతోఽశ్నీయాత్ । కాపిలేన పయసాభిషిచ్య
రుద్రసూక్తేన  మామేవ శివలిఙ్గరూపిణం  బ్రహ్మహత్యాయాః
పూతో భవతి । కాపిలేనాజ్యేనాభిషిచ్య స్వర్ణస్తేయాత్పూతో   భవతి ।
మధునాభిషిచ్య గురుదారగమనాత్పూతో భవతి । సితయా
శర్కరయాభిషిచ్య సర్వజీవవధాత్పూతో భవతి ।
క్షీరాదిభిరేతైరభిషిచ్య  సర్వానవాప్నోతి కామాన్ ।
ఇత్యేకైకం  మహాన్ప్రస్థశతం  మహాన్ప్రస్థశతమానైః 
శతైరభిపూజ్య  ముక్తో భవతి సంసారబన్ధనాత్  । మామేవ
శివలిఙ్గరూపిణమార్ద్రాయాం   పౌర్ణమాస్యాం  వామావాస్యాయాం
వా మహావ్యతీపాతే గ్రహణే  సంక్రాన్తావభిషిచ్య  తిలైః
సతణ్డులైః   సయవైః  సమ్పూజ్య బిల్వదలైరభ్యర్చ్య  కాపిలేనాజ్యాన్విత-
గన్ధసారధూపైః   పరికల్ప్య దీపం నైవేద్యం  సాజ్యముపహారం
కల్పయిత్వా దద్యాత్పుష్పాఞ్జలిమ్  । ఏవం ప్రయతోఽభ్యర్చ్య  మమ

సాయుజ్యమేతి । శతైర్మహాప్రస్థైరఖణ్డైస్తణ్డులైరభిషిచ్య      
చన్ద్రలోకకామశ్చన్ద్రలోకమవాప్నోతి   । తిలైరేతావద్భిరభిషిచ్య
వాయులోకకామో వాయులోకమవాప్నోతి । మాషైరేతావద్భిరభిషిచ్య
వరుణలోకకామో వరుణలోకమవాప్నోతి । యవైరేతావద్భిరభిషిచ్య
సూర్యలోకకామః సూర్యలోకమవాప్నోతి । ఏతైరేతావద్భిర్ద్విగుణైరభిషిచ్య  
స్వర్గలోకకామః  స్వర్గలోకమవాప్నోతి  । ఏతైరేతావద్భిశ్చతుర్గుణైరభిషిచ్య  
చతుర్జాలం  బ్రహ్మకోశం  యన్మృత్యుర్నావపశ్యతి । తమతీత్య మల్లోకకామో
మల్లోకమవాప్నోతి  నాన్యం మల్లోకాత్పరమ్  । యమవాప్య న శోచతి ।
న స పునరావర్తతే న స పునరావర్తతే । లిఙ్గరూపిణం  మాం సమ్పూజ్య
చిన్తయన్తియోగినః సిద్ధాః  సిద్ధిం  గతాః । యజన్తి యజ్వానః ।
మామేవ స్తువన్తి  వేదాః సాఙ్గాః  సోపనిషదః సేతిహాసః ।
న మత్తోఽన్యదహమేవ సర్వమ్ । మయి సర్వం ప్రతిష్ఠితమ్   ।
తతః కాశ్యాం ప్రయతైరేవాహమన్వహం   పూజ్యః । తత్ర గణా
రౌద్రాననా  నానాముఖా నానాశస్త్రధారిణో  నానారూపధరా
నానాచిహ్నితాః । తే సర్వే భస్మదిగ్ధాఙ్గా  రుద్రాక్షాభరణాః
కృతాఞ్జలయో  నిత్యమభిధ్యాయన్తి । తత్ర పూర్వస్యం దిశి బ్రహ్మా
కృతాఞ్జలిరహర్నిశం  మాముపాస్తే । దక్షిణస్యాం దిశి
విష్ణుః  కృత్వైవ  మూర్ధాఞ్జలిం   మాముపాస్తే । ప్రతీచ్యామిన్ద్రః 
సన్నతాఙ్గ ఉపాస్తే । ఉదీచ్యామగ్నికాయముమానురక్తా హేమాఙ్గవిభూషణా
హేమవస్త్రా మాముపాసతే మామేవ వేదాశ్చతుర్మూర్తిధరాః । దక్షిణాయాం దిశి
ముక్తిస్థానం  తన్ముక్తిమణ్డపసంజ్ఞితమ్   । తత్రానేకగణాః  పాలకాః
సాయుధాః పాపఘాతకాః । తత్ర ఋషయః శామ్భవాః పాశుపతా
మహాశైవా  వేదావతంసం శైవం  పఞ్చాక్షరం జపన్తస్తారకం
సప్రణవం  మోదమానాస్తిష్ఠన్తి   । తత్రైకా  రత్నవేదికా । తత్రాహమాసీనః
కాశ్యాం త్యక్తకుణపాఞ్ఛైవానానీయ   స్వస్యాఙ్కే సంనివేశ్య
భసితరుద్రాక్షభూషితానుపస్పృశ్య  మాభూదేతేషాం జన్మ
మృతిశ్చేతి తారకం శవం మనుముపదిశామి ।
తతస్తే ముక్తా మామనువిశన్తి విజ్ఞానమయేనాఙ్గేన   ।
న పునరావర్తన్తే  హుతాశనప్రతిష్ఠం   హవిరివ తత్రైవ
ముక్త్యర్థముపదిశ్యతే  శైవోఽయం  మన్త్రః  పఞ్చాక్షరః ।
తన్ముక్తిస్థానమ్  । తత ఓఙ్కారరూపమ్ । తతో మదర్పితకర్మణాం

మదావిష్టచేతసాం  మద్రూపతా  భవతి । నాన్యేషమియం
బ్రహ్మవిద్యేయం  బ్రహ్మవిద్యా  । ముముక్షవః కాశ్యామేవాసీనా
వీర్యవన్తో విద్యావన్తః । విజ్ఞానమయం  బ్రహ్మకోశమ్  ।
చతుర్జాలం  బ్రహ్మకోశమ్  । యన్మృత్యుర్నావపశ్యతి । యం బ్రహ్మా
నావపశ్యతి । యం విష్ణుర్నావపశ్యతి  । యమిన్ద్రాగ్నీ  నావపశ్యేతామ్ ।
యం వరుణాదయో నావపశ్యన్తి । తమేవ తత్తేజ ప్లుష్టవిడ్భావం 
హైమముమాం  సంశ్లిష్య  వసన్తం చన్ద్రకోటిసమప్రభం 
చన్ద్రకిరీటం  సోమసూర్యాగ్నినయనం భూతిభూషితవిగ్రహం
శివం మామేవమభిధ్యాయన్తో ముక్తకిల్బిషాస్త్యక్తబన్ధా
మయ్యేవ లీనా భవన్తి । యే చాన్యే కాశ్యాం పురీష కారిణః
ప్రతిగ్రహరతాస్త్యక్తభస్మధారణాస్త్యక్తరుద్రాక్షధారణాస్త్యక్త      -
సోమవారవ్రతాస్త్యక్తగ్రహయాగాస్త్యక్తవిశ్వేశ్వరార్చనాస్త్యక్త     -
పఞ్చాక్షరజపాస్త్యక్తభైరవార్చనా   భైరవీం  ఘోరాదియాతనాం
నానావిధాం కాశ్యాం పరేతా భుక్త్వా తతః శుద్ధా మాం ప్రపద్యన్తే  చ ।
అన్తర్గృహే  రేతోమూత్రం  పురీషం వా విసృజన్తి తదా తేన సిఞ్చన్తే
పితౄన్ । తమేవ పాపకారిణం మృతం పశ్యన్నీలలోహితో భైరవస్తం
పాతయత్యస్రమణ్డలే   జ్వలజ్జ్వలనకుణ్డేష్వన్యేష్వపి   । తతశ్చాప్రమాదేన
నివసేదప్రమాదేన  నివసేత్కాశ్యాం లిఙ్గరూపిణ్యామిత్యుపనిషత్  ॥
ఓం భద్రం  కర్ణేభిః  శ‍ృణుయామ దేవాః ॥ భద్రం  పశ్యేమాక్షభిర్యజత్రాః  ॥
స్థిరైరఙ్గైస్తుష్టువా    ꣳసస్తనూభిః ॥ వ్యశేమ దేవహితం యదాయుః ॥
స్వస్తి న ఇన్ద్రో  వృద్ధశ్రవాః   ॥ స్వస్తి నః పూషా విశ్వవేదాః ॥
స్వస్తి నస్తార్క్ష్యో  అరిష్టనేమిః  ॥ స్వస్తి నో బృహస్పతిర్దధాతు  ॥
ఓం శాన్తిః శాన్తిః శాన్తిః ॥ హరిః ఓం తత్సత్ ॥
ఇతి భస్మజాబాలోపనిషత్సమాప్తా ॥

